ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԵՐՔԻՆ ԳՈՐԾԵՐԻ ՆԱԽԱՐԱՐՈՒԹՅԱՆ «ՏԵԽՆԻԿԱԿԱՆ ԱՆՎՏԱՆԳՈՒԹՅԱՆ ԱԶԳԱՅԻՆ ԿԵՆՏՐՈՆ» ՊԵՏԱԿԱՆ ՈՉ ԱՌԵՎՏՐԱՅԻՆ ԿԱԶՄԱԿԵՐՊՈՒԹՅՈՒՆԸ ԼՈՒԾԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը․
Հայաստանի Հանրապետությունում տեխնիկական անվտանգության ոլորտի հետ կապված հարաբերությունները կարգավորվում են «Տեխնիկական անվտանգության ապահովման պետական կարգավորման մասին» օրենքով (այսուհետ՝ Օրենք):
Օրենքի 4-րդ հոդվածի համաձայն՝ ոլորտի լիազոր մարմին է հանդիսանում ներքին գործերի բնագավառում պետական կառավարման լիազոր մարմինը, որի իրավասությունները սահմանված են Օրենքի 17-րդ հոդվածով: Նշված հոդվածի 1-ին մասի «ա» կետի համաձայն՝ Ներքին գործերի նախարարության իրավասությանն է վերապահված տեխնիկական անվտանգության ապահովման պետական քաղաքականության մշակումը և իրականացումը: 
«Տեխնիկական անվտանգության ազգային կենտրոն» պետական ոչ առևտրային կազմակերպությունը (այսուհետ՝ ՊՈԱԿ) հանդիսանում է Ներքին գործերի նախարարության ենթակայությանը հանձնված կազմակերպություն:
Տեխնիկական անվտանգության փորձաքննության իրականացումը իրենից ենթադրում է տեխնիկական անվտանգության բնագավառում պետության կողմից մշակված քաղաքականության և դրա մեխանիզմների իրականացում՝ ուղղված տեխնածին վթարների կանխարգելմանը, դրանց հետևանքների վերացմանը, նման վթարների հետևանքով հասարակությանը և տնտեսությանը հասցվող վնասների ռիսկերի նվազեցմանը։ Տեխնիկական անվտանգության ոլորտում փորձաքննություն իրականացնելու նպատակով հավատարմագրման համար հայտ ներկայացրած կազմակերպությունները հավատարմագրվում են «ԻՍՕ/ԻԷԿ 17020-2013 Համապատասխանության գնահատում. Հսկողություն իրականացնող տարբեր տեսակի մարմինների գործունեությանը ներկայացվող պահանջներ» միջազգային ստանդարտով սահմանված կարգով: Ստանդարտը սահմանում է պահանջներ, որոնց պետք է համապատասխանի հավատարմագրվող կազմակերպությունը, անձնակազմը և այլն: Պահանջների պահպանման նկատմամբ ամբողջական հսկողությունն իրականացվում է «Հավատարմագրման ազգային մարմին» ՊՈԱԿ-ի («ԱՐՄՆԱԲ») կողմից:
Ընդ որում, գործող օրենսդրական կարգավորումներով տեխնիկական անվտանգության ապահովման ոլորտում առկա են մի շարք խնդիրներ։ Մասնավորապես՝
1) Ներքին գործերի նախարարության և ՊՈԱԿ-ի գործառույթները հստակ տարանջատված չեն,
2) ՊՈԱԿ-ի և հավատարմագրված կազմակերպությունների գործառույթները կրկնվող են,
3) առկա են մրցակցային անհավասար պայմաններ։
Արդյունքում, գործող կարգավորումներով Ներքին գործերի նախարարությունը, որպես ոլորտի լիազոր մարմին, այդ թվում՝ տեխնիկական անվտանգության բնագավառում պետական քաղաքականություն մշակող պետական կառավարման լիազոր մարմին, կաշկանդված է՝ իրականացնելու հսկողական գործառույթներ մասնավոր կազմակերպությունների գործունեության նկատմամբ, ինչը խոչընդոտում է առկա ոլորտային խնդիրներին լիարժեք և  պատշաճ կերպով տիրապետելուն, համապատասխան ռազմավարության և տեխնածին վթարների, այդ թվում՝ արտադրական պատահարների կանխարգելմանն ուղղված իրավական ակտերի՝ խնդիրների համակողմանի վերլուծության հիման վրա մշակմանը:
Ներկայումս, Օրենքի համաձայն, Հայաստանի Հանրապետությունում արտադրական վտանգավոր օբյեկտների տեխնիկական անվտանգության փորձաքննությունը հավատարմագրման ենթակա գործունեություն է, որն իրականացվում է և´ հավատարմագրված անձանց կողմից, և´ ՊՈԱԿ-ի կողմից։ Մինչդեռ, այդ գործունեությամբ զբաղվելու համար ՊՈԱԿ-ը չի անցնում հավատարմագրման գործընթաց։ Արդյունքում, համանման գործունեությամբ զբաղվող սուբյեկտների միջև ստեղծվում են անհավասար պայմաններ։ Բացի այդ, հանձնված լինելով տեխնիկական անվտանգության ապահովման ոլորտում պետական քաղաքականություն մշակող և իրականացնող պետական կառավարման լիազոր մարմնի ենթակայությանը՝ ՊՈԱԿ-ը իրականացնում է այնպիսի գործառույթներ (տեխնիկական փորձաքննություն և տեխնիկական քննություն), որոնց իրականացումը վերապահված է նաև նշված հավատարմագրված կազմակերպություններին։ Արդյունքում, Ներքին գործերի նախարարության և ՊՈԱԿ-ի լիազորությունների համադրումը ցույց է տալիս, որ դրանցում ներառված են և´ քաղաքականության մշակմանն ու իրականացմանը բնորոշ, և´ այդ քաղաքականության հասցեատերերին վերապահված գործառույթներ։ 

2․ Առաջարկվող կարգավորման բնույթը.
Վերը նշվածով պայմանավորված՝ անհրաժեշտություն է առաջացել՝ միմյանցից տարանջատելու տեխնիկական անվտանգության ապահովման ոլորտում պետական քաղաքականության մշակումը և իրականացումը՝ այն վերապահելով Ներքին գործերի նախարարությանը, և տեխնիկական անվտանգության փորձաքննության ու տեխնիկական քննության իրականացումը՝ միաժամանակ ոլորտում ապահովելով հավասար մրցակցային պայմաններ։
Ընդ որում, նշված խնդիրները քննարկվել են ՀՀ վարչապետի մոտ 2025թ․ ապրիլի 30-ին կայացած խորհրդակցության ընթացքում և ՀՀ վարչապետի կողմից ՀՀ ներքին գործերի նախարարին հանձնարարվել է՝ միջոցներ ձեռնարկել մինչև 2025 թվականի նոյեմբերի 1-ը «Տեխնիկական անվտանգության ազգային կենտրոն» պետական ոչ առևտրային կազմակերպության լուծարման ուղղությամբ (Արձանագրություն N Վ/57-2025, 2-րդ կետ, 1․1-ին ենթակետ)։

3․ Կապը ռազմավարական փաստաթղթերի հետ․ 
Նախագծի ընդունումը կապված է Հայաստանի վերափոխման ռազմավարություն 2050 ծրագրի՝ Մեգանպատակ 02՝ «Պաշտպանված Հայաստան»․ Ապահովենք անհրաժեշտ և բավարար պայմաններ՝ Հայաստանի կենսական շահերի պաշտպանության, արտաքին ուժերի ռազմական, տեղեկատվական և կիբեր հարձակումների, ինչպես նաև բնածին, տեխնածին և մարդածին աղետների ռիսկերը կանխարգելելու, պատճառած կորուստները նվազեցնելու և արագ վերականգնվելու համար։ Որպես թիրախային արդյունք ունենալու ենք՝ «2.4 Բնածին, տեխնածին և մարդածին աղետներին դիմակայելու պատրաստվածության բարձրագույն մակարդակ», ենթակետ՝ «2.4.3 Համայնքների, ենթակառուցվածքների և շենք-շինությունների անվտանգության և բնակչության դիմակայունության մակարդակ»։


4․ Նախագծի մշակման գործընթացում ներգրավված ինստիտուտները, անձինք և նրանց դիրքորոշումը․
Նախագիծը մշակվել է ՀՀ ներքին գործերի նախարարության կողմից:


5․ Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները․

Նախագծի ընդունմամբ 2025 թվականի պետական բյուջեում կառաջանա ծախսերի տնտեսում։


6․ Ակնկալվող արդյունքը.
Նախագծի ընդունմամբ կլուծարվի ՊՈԱԿ-ը՝ միաժամանակ ՊՈԱԿ-ի՝ տեխնիկական անվտանգության ապահովման ոլորտում քաղաքականության մշակման հետ կապված գործառույթները վերապահելով Ներքին գործերի նախարարությանը։ 

ՀՀ ներքին գործերի նախարարություն
